
EUSKAL PRESOAN ALDEKO PLATAFORMA
TORTURA METODOAK


Honela dio NBEren Torturaren eta Beste Tratu edo Zigor Basati, Doilorgarri Ankerren kontrako hitzarmenak: “Hitzarmen honen ondorioetarako, “Tortura” hitzaz izendatuko dugu pertsona bati min edo sufrimendu larria, fisiko zein psikikoa, hari edo besteri buruzko informazioa edo aitorpena lortzeko, egin duen zerbaitegatik zigortzeko edo bera edo beste batzuk beldurtzeko edo hertsatzeko helburuz edo edozein eratako diskriminazioan oinarrituriko edozein arrazoigatik egiten zaion ekintza, sufrimendu hori funtzionario publikoak edo funtzio publikoen jardueran diharduenak egina denean, bere kabuz, edo bere onespenaz edo baimenaz. Ez dira torturatzat hartuko zigor zilegien ondoriozko minak edo sufrimenduak, edo zigor horiei atxikitakoak edo loturikoak direnean. 

Unibertsalki onartuta dagoen definizio horretan oinarriturik, bada, torturaz mintzo garenean  funtzionario publikoak edo funtzio publikoen jardunean ari denak pertsona bati eragiten dizkion sufrimendu larriez, sufrimendu fisiko zein psikologiko larriez, ari gara.

Atxilotu eta inkomunikazioa ezartzen dieten euskal herritarren kontra erabiltzen diren tortura metodoak aldez aurretik finkaturiko helburu batzuk lortzeko zientifikoki aztertuak izan dira. Torturaren esperientziak norberaren identitatea zalantzan jartzeko prozesuak dira. Urteetan zehar aldatu egin dira tortura metodoak. Gaur egun modu sofistikatuagoak erabiltzen dituzte, atxilotuaren gorputzean mediku azterketetan ikusteko moduko markarik ez uzteko. Hori dela-eta, teknika psikologiko deritzenak erabiltzen dira. 

Tortura metodoen baitan metodo fisikoak eta metodo psikologikoak bereizi izan dira, oro har. Metodo fisikoak erasanez edo sufrimendu fisikoa eraginez egiten direnak dira. Metodo psikologikoak, berriz, eraso fisikorik izan ez arren, pertsonaren egoera psikologikoan gorabehera eragiten dutenak dira. Hala ere, kontuan hartu beharra dago sufrimendu fisiko orok sufrimendu psikologikoa ere badakarrela, tortura metodo asko konbinatuak direla, eta, gainera, pertsona batekin aldi berean zenbait teknika erabili ohi direla batera. Honako metodo hauek dira bereziki nabarmentzekoak: 

1. KOLPEAK: Atxilotuek gehien salatzen duten erasoa da. Atxilotuek, oro har, salatzen dutenez, kolpeak orokorrak dira, eskuekin, ukabilekin edo hainbat objekturekin jotzen diete; adibidez, egunkari bilduekin, telefono listinekin, periodiko paperez edo zinta bakartzailez estalitako makilekin… Kolpeak gorputzeko toki sentiberetan izaten dira; adibidez, buruan, sabelean, hanketan, besoetan… Atxilotua zuzenean kolpatzen dute batzuetan, eta, beste batzuetan, berriz, mantez eta abarrez estaltzen dute kolpatuko duten gorputz atala, hori guztia atxilotuaren gorputzean arrastorik ez uztearren. 
2. AKIDURA FISIKOA: Atxilotuari akidura fisikoa eragitea gero eta gehiago erabiltzen den tortura metodo bat da, batez ere, atxilotua hainbat orduz, hainbat egunez ere, zutik egonaraziz; eta, aurten ikusi dugunez, gero eta gehiago behartzen dituzte jarrera bitxietan denbora asko igarotzera ere, batez ere Ertzaintzak. Atxilotuari ariketa fisikoak eginaraziz ere eragiten zaio akidura, flexioak, abdominalak eta abar egitera behartuz alegia.


3. POLTSA: Teknika honen bidez atxilotuari arnasarik hartzen ez diote uzten denbora jakin batez, atxilotuak konortea galtzeraino, batzuetan Hain zuzen ere, atxilotuari poltsa bat ezartzen diote buruan eta lepoan estutzen diote, eta asfixia eragiten diote horrela. Atxilotu batzuek helarazi dizkiguten lekukotasunen arabera, asfixiaren unean heriotzaren sentipena izaten dute, eta txiza eta kaka ere irten izan zaizkie.


4. BAINUONTZIA: Hau ere asfixiako teknika bat da; azkenaldian erabiltzen zen tortura metodo bat, baina aurten bi aldiz agertu dena. Atxilotuetako batek kontatu du urez beteriko balde batean sartzen ziotela burua eta konortea erdi galdurik uzten zutela, lurrean botata. Beste atxilotu batek adierazi du burua komuneko zuloan sartu eta bonbari tira egiten ziotela.


5. ELEKTRODOAK: Tortura metodo hau atxilotuaren gorputzeko zenbait tokitan deskarga elektrikoak aplikatzean datza. Gune sentikorretan ezartzen dituzte, batez ere; adibidez, alboetan, belarrietan, genitaletan, ukabiletan, oinetan, bularretan…


6. IKUSMENA ERAGOZTEA: Polizia talde guztiek gero eta sarriago erabiltzen dute tortura metodo hau, hau da, atxilotuari ikusten ez uztea, segurtasun eza eragin eta orientazioa galarazteko. Ikusmena eragozteko antifazak edo burukoak (Guardia Zibilak atxilotutakoen kasuan, batez ere) jarri ohi dizkiote atxilotuari, edo burua makurtu eta begiak itxita edukitzera behartzen dute bestela. 

7. MEHATXUAK, OIHUAK, UMILIAZIOAK: Atxilotu askok esaten dute berekin atxilotutako lagunen oihuak edo familiarteko edo adiskideen oihuak entzun dituztela; galdeketan norbait atxilotu, torturatu, bortxatu edo hilko zuten mehatxua egin ondoren, haren oihuak entzuten dituztela, alegia. Oro har, mehatxuak atxilotuaren beraren kontrakoak izaten dira (hainbat tortura metodo erabiltzekoa, heriotza mehatxuak…), edo atxilotuak maite dituenen kontrakoak. 

8. SEXU ERASOA: Aurten atxilotuen lekukotasunek utzi dizkiguten kontakizunetan egiaztatu dugunez, nabarmen egin du gora atxilotuen kontrako sexu eraso eta umiliazioen kopuruak, bai emakumeen artean bai gizonen artean. Orokorra da atxilotuari biluzteko agintzea, guztiz edo parte batean, eta jarrera iraingarrietan egotera behartzea, batzuetan; orduan agertzen dira sexuarekin zerikusia duten mehatxuak eta sexu eraso edo umiliazioak: hitzezkoak (mehatxuak, irainak, bortxatzeko mehatxuak), sexu organoen kontra bortxa (kolpeak emanez edo elektrodoak jarriz), biluzik egotera behartzea, ukitzea, atxilotuaren gorputzaren kontra mugimendu likitsak egitea, eta, aurten, baita bortxaketaren bidez ere, Guardia Zibilaren kasuan, gizonei makila uzkitik sartuz, eta, emakumezko baten kasuan, berari torturatzaile baten zakila iruditu zitzaiona ahoan sartuz. 

9. EXEKUZIO ITXURATUA: Atxilotuta egon diren askok esaten dute hiltzeko mehatxua egin dietela, bai polizia-egoitzetan bai haietarako bidean. Kontakizunetan ikus daitekeenez, hilketa itxuratu horretan, askotan arma bat jartzen diete buruan, aurpegian, etab. eta katua sakatzen dute. Beste batzuek kontatu dutenez, polizia-egoitzetarako bidean agenteek autoa gelditu eta ateratzeko agindu zieten, eta agenteek korrika ihes egiteko tarte bat emango zietela esaten zieten, etengabe gogora ekarriz mendian hilda aurkitutako euskal herritarren kasuak. 

10. POLIZIA ZINTZOA, POLIZIA GAIZTOA: Polizia talde guztiek sarri erabiltzen duten teknika bat da hau; atxilotuaren erabateko orientazio galera eragitea du helburu, izugarrizko basakeria jasaten duen egoera batetik beste agente "adeitsuago" batekin sasi-lasaitasunezko egoera batera aldatuz. 

11. GALDEKETA ETENGABEAK: Atxilotuek kontatzen dute etengabe galdekatzen dituztela, atseden hartzeko eta lorik egiteko ia denborarik uzten ez dietela. 

12. ATXILOTUTA DAUDEN BESTE KIDE BATZUEN EDO SENITARTEKO EDO LAGUNEN OIHUAK ENTZUTERA BEHARTZEA: Lekukotasun batean baino gehiagotan aurkitu dugu atxilotuta egon direnek inkomunikatuta egondako beste batzuen min eta sufrimenduzko oihuak entzun dituztela. Eta Ertzaintzak atxilotutakoei dagokionez, senitartekoen eta lagunen ahotsak entzuten zituztela kontatu digute, haiek ere komisarian baleude bezala. 

TORTURA METODOAK, POLIZIA TALDEKA

GUARDIA ZIBILA

Polizia talde hau atxiloketa kopuruan nabarmendu da 2002. urtean. Atxilotu, inkomunikatu eta torturatu dituztenen kopurua da nabarmentzekoa, beraz, baina baita haiei eman dieten tratu psikologiko zein fisiko basatia ere. Ikerketa honetarako 14 emakumeren kontakizuna bildu dugu, eta 45 gizonezkoena. 

Polizia talde honek atxilotutako guztiek diote polizia-egoitzan egondako denbora guztian oihuak entzun dituztela, etengabe eta, kasu batean baino gehiagotan ikus daitekeenez, agente batek baino gehiagok oihu egiten zutela aldi berean.

Ikusmena eragoztea kasu guztietan gertatu da, atxilotuari burukoa edo antifaza jarriz, edo begiak itxita eta burua lurrera begira makurtuta edukitzera behartuz. Oro har, atxilotua autoan sartzen duten unean bertan hasten dira ikusmena eragozten, eta inkomunikazioak irauten duen denbora guztian luzatzen da. 

Guztiek esan dute, halaber, etengabe mehatxatzen zituztela. Mehatxuen artean nabarmentzekoak dira atxilotuak maite dituenen kontrakoak (senitartekoak, lagunak, bikote kidea, haiek atxilotzeko edota torturatzeko mehatxuak, heriotza mehatxuak…) eta atxilotuaren beraren kontrakoak: heriotza mehatxuak eta mendira eramatekoak, bortxaketarenak, beste era bateko tortura gogorragoak egitekoarena (poltsa, bainuontzia, elektrodoak, “intentsitate handiagoko tortura faseetara igarotzea”…), espetxean sartzekoak, bere aztarnak utziko dituela esanez pistola bat hartzera behartzea, semearekin (haren zaintza kenduko diotela…).

Era berean, kontatu digute kolpeak ematen dizkietela. Kolpeak buruan, eskuekin edo hainbat objekturekin (telefono listinak, egunkari  bilduak, materialen batez estalitako makilak, kolpatzen ari ziren gorputz atala manta batez estalita, batzuetan), zaplaztekoak, kolpeak sabelean, ostikadak sabelean, saihetsetan, buruan, iletik tiratzea, paretaren kontrako bultzakadak, kolpeak pubisean… Askok esan digunez, konortea galduta lurrera erori arte jo zieten, eta lurrean zirela ere jarraitzen zuten kolpeka. 

Nabarmentzekoa da atxilotutako guztiek esan dutela era guztietako sexu irainak jasan dituztela, bai hitzezkoak, bai fisikoak. Bederatzi emakumek kontatu dute polizia-egoitzan biluztu egin zituztela, eta biluzik zeudela, era guztietako irainak egin dizkietela: ukitu; bortxatuko zituzten mehatxua egin (guardi zibilek berek bortxatuko zituztela edo edonolako gauzak erabiliz, makilak, porrak, bibradoreak… bortxatuko zituztela esanez); haurdun uzteko mehatxua egin –edo, alderantziz, antzu uztekoa–; bortxaketa itxuratuak, beren kontra mugimendu lizunak egiten zituzten bitartean, edo zerbaitekin gorputza igurtziz; genitaletan elektrodoak jartzeko mehatxua; torturatzaileen aurrean bere gorputza ukitzera behartzea; guardia zibilei genitalak ukitzera behartzea; titiburuetan aliketa batzuk ezarri eta birarazi… Eta emakume batek kontatu digu lurrean etzanda zegoela, begiak estalita, bere ustez guardia zibilen baten zakila zena sartu ziotela ahoan. Hitzez hainbat mehatxu, irain, umiliazio egin dizkiete: HIESA kutsatzeko edo haurdun uzteko mehatxua; hilekoarekin egon eta tanpoiak irekita eman, edo aplikagailurik gabe; “berotu” egiten zituztela esan; beren gorputzarengatik iseka egin, “gizena, itsusia, nazka ematen didazulako ez zaitut bortxatuko…” etab. Gizonei dagokienez, sexu irainak etengabeak eta askotarikoak izan dira; gehienak behartu dituzte biluztera galdeketa gehienetan, etengabe ukitu dituzte hainbat objekturekin (makilak, aulkiren baten hankak…), bortxatzeko mehatxuak egin dizkiete, eta zazpi atxiloturen kasuan, bete ere egin zuten mehatxu hori, uzkitik makila sartuz edo, kasu batean, torturatzaile baten behatza sartuz. 

Atxilotuen akidura fisikoa lortzeko, kasu askotan hainbat orduz, baita egunez ere, paretaren kontra zutik egotera behar dituzte, esertzen, etzaten, lokartzen utzi gabe, eta burua makurtuta, bai galdeketetan bai ziegetan egiten zuten denboran. Halaber esan digute akitu arte flexioak egitera behartu dituztela, hanketako flexioak, kasu batzuetan eskuak altxatuta, abdominalak, etab. 

Kasu askotan agertzen da asfixia, buruan poltsa bat jarriz eragina, jarrera askotan: batzuetan zutik, besteetan aulkian eseri eta besoak aulkiari lotuta. Beste batzuetan, gorputza manta batez estaltzen zieten, lurrera botatzen zituzten, eta, guardia zibil batzuek eusten zieten bitartean, beste batzuek poltsa jartzen zieten buruan eta estutu egiten zuen, itolarria eraginez, buruz behera zeudela ia beti. Beste kasu batzuetan, goma-aparrezko koltxoi batean etzanarazi eta gero beste koltxoi moduko batekin estaltzen zituzten, eta guardia zibil batzuk gainean jartzen zitzaizkien, beste batzuek poltsa egiten zieten bitartean. Askok kontatu dute konortea ere galdu zutela, eta kaka edota txiza ere irten zitzaiela, eta inkomunikazioak iraun zuen denbora guztian arropa zikin berarekin egotera behartu zituztela. 

Bi atxilotuk esan digute (gizon batek eta emakume batek) bainuontzi izenez ezagutzen den metodoarekin eragin zietela itolarria, Intxaurrondoko kuartelean; bati urez betetako baldeetan sartu zioten burua, eta besteari, berriz, komuneko zuloan, bonbatik tira egiten zuten bitartean. 

Zenbait gorputz ataletan elektrodoak jarri dizkieten atxilotuak ere izan dira. Biluzik zeudela eta ur hotzez busti ondoren aplikatu dizkiete, gorputzeko zenbait gune sentiberetan, adibidez, ipurdian, beso eta belarrietan, zakilean, titiburuetan. Eta atxilotutako gehienek esan dute elektrodoak jartzeko mehatxua egin zietela eta, kasu batzuetan, elektrodoak jartzeko itxura ere egin dutela, gorputza busti eta eskuez kable batzuk heltzera behartuz edo oinetan kable batzuk lotuz. 

Exekuzio itxuratuak ere egin dizkiete. Kasu batzuetan, pistola buruan edo aurpegian jartzen zieten eta katua sakatzen zuten; beste batzuetan mendira zihoazela zela esaten zieten, eta autoa gelditu eta autotik jaistera behartzen zituzten, esanez lasterka ihes egiteko tarte bat zutela. 

Bikote bateko bi kideak atxilotu izan dituztenean, etengabekoak izan dira bikotekideari buruzko mehatxuak, haien oihuak entzutera behartu dituzte eta xantaia egin diete. 

Bat-bateko tenperatura aldaketa handiak; arropa kendu eta leiho ireki baten ondoan jarri, gorputzean ur hotza bota… 

Bestalde, galdeketetan polizia zintzoarena eta gaiztoarena egiten zuten agenteak egoten ziren.

Kasu batean baino gehiagotan kontatu dute polizia-egoitzan haluzinazioak izan zituztela ere, gauza arraroak ikusten zituztela: paretatik irteten ziren figurak, zomorroak... 

POLIZIA NAZIONALA

Polizia talde honek egindako atxiloketen kopurua ez da Euskal Herrian diharduten gainerako taldeek egindakoena bezain handia; polizia talde honek atxilotu, inkomunikatu eta torturatutako pertsonen 20 lekukotasun ditugu.

Polizia Nazionalak atxilotutako gehienen emandako datuen arabera, tratu txar psikologikoak eta metodo fisikoak erabili dituzte poliziek beren kontra. 

Gehien erabiltzen duten tortura metodoak oihuak, hasieratik bertatik eta etengabe, eta mehatxuak dira, tortura metodo gogorragoak aplikatzeko mehatxuak, adibidez elektrodoak, poltsa aplikatzeko mehatxuak, senitarteko eta lagunei buruzkoak (haiek atxilotzea, bizitza hondatzea...), espetxeratze, heriotza eta bortxaketa mehatxuak...

Hasieratik bertatik ikusmena eragozten diete atxilotuei, bai burua makurtuta eta begiak itxita egotera behartuz, edo baita buruan arroparen batez edo burukoez estaliz. 

Galdeketak etengabeak dira, eta horietan egonarazten dituzten jarrerekin akidura fisikoa bilatzen dute; hainbat orduz egonarazi diete (ziegan dauden bitartean) zutik, kokoriko edo gorputz osoa behatz erakusleen gainean bermatuta. 

Etengabe jotzen dizkiete kolpeak, buruan, eskuekin edo hainbat objekturekin –listin eta egunkari bilduekin esaterako–; iletik tiratzen diete; bultzakadak ematen; eskua hanpatuta belarrietan jotzen; kolpeak ematen dizkiete lepoan, genitaletan, giltzurrinetan, sabelean; ostikadak oinetan, bernazakietan. Atxilotu bat gorputzaren erdia zintzilik mahaitik duela etzatera behartzen dute, kamiseta buruan jartzen diote, asfixia eraginez, eta barrabiletan jotzen diote. 


Era berean, atxilotuek salatu dute etengabeko galdeketen eta ziegen artean tenperatura aldaketak jasan dituztela, hotzetik berora;eta lokartzea galarazi dietela, ziegako argia piztuta zegoelako etengabe.


Sexu umiliazioak ere jasan dituzte, adibidez biluzik egotera behartu eta bortxatuko zituzten mehatxua ("uzkiko urradura eragingo dizugu"). 

Exekuzio itxuratuak egin dizkietela ere esan dute. 

ERTZAINTZA

Ertzaintzak atxilotutakoen tratuari dagokionez (tratu txarren 26 lekukotza ditugu), jauzi kuantitatiboa eta kualitatiboa izan da atxiloketa kopuruan, inkomunikatuen kopuruan eta torturatuen kopuruan, eta baita jasan duten tratuaren basakerian ere. Orain arte, Ertzaintzat atxilotuei ematen zien tratuan tratu txar psikologikoak ziren nagusi, eta ez zen ia tratu txar fisikorik agertzen; 2002. urtean, aldiz, konbinatu egin dituzte tortura psikologikoak eta fisikoak, eta tratu txar fisikoak nabarmendu dira. 

Ertzaintzak erabiltzen dituen tortura metodoetan, nagusiki atxilotuen akidura fisikoa lortzen saiatu direla esan daiteke. Horretarako jarrera bitxietan egotera behartu dituzte inkomunikazioak iraun duen egunetan. Atxilotuek deskribatu dituzten jarrera bitxi horien artean daude zutik egotea hankak zabalduta, belaunak flexionatuta eta besoak zabalik; edo zutik, besoak zabalik edo buru gainetik altxatuta; zutik hankak zuzen jarrita eta soina makurturik; zutik eskuak atzean, soina makurtuta, burua makurtuta belaunak flexionatuta; zutik belaunak flexionatuta, besoak atzean, burua makurtuta eta ipurdia aterata; hankak zabalik eta flexionatuta, soina erabat makurturik, burua hanken artean, ertzainak bizkar gainean jarri eta hankekin atxilotuaren izterrak zapalduz. Belaunik, kokoriko, hanka baten gainean. Flexioak egitera behartu zituztela ere kontatu digute. Jarrera horietan egotera behartzen zituzten denbora luzez, bai galdeketetan (asko ziren, luzeak eta etengabekoak) bai ziegan zeuden denboran (ertzainek behazulotik begiratzen zuten, eta agindutako jarreran aurkitzen ez bazituzten mehatxu egiten zieten), atxilotuak, akituta, lurrera erortzen ziren arte; orduan, berriro behartzen zituzten jarrera berean jartzera, inoiz atseden hartzen utzi gabe, esertzen eta etzaten utzi gabe, lorik egiten utzi gabe. Ziegatik beste edonora eramaten zituztenean ere makurtuta joatera behartzen zituzten. 

Era berean esan digute galdeketetan jarrera bitxi horietan zeuden bitartean era guztietako sexu irainak egiten zizkietela; biluztasuna, gorputz osoa ukitzea, genitalak ukitzea, ipurdia ukitzea, edo arroparen azpitik, bai eskuez bai hainbat objektuz, eta, aldi berean, bortxatzeko mehatxuak eginez. Bat mahaian bermatzera behartu zuten, ertzainek bortxatzen zutela itxuratzen zuten bitartean. Atxilotuetako batek galtzak ere jaitsi zituen, "botila, gutxienez, txikia da", pentsatuz. Atxilotuen gorputzaren kontra mugimendu likitsak ere egiten zituzten, eta barrabiletatik tira edo senitartekoen, amaren edo neska lagunaren atxiloketa eta bortxaketaren mehatxua egin. 

Konortea galdu arte kolpatu dituztela ere kontatu dute. Batzuek esan dute gorputz osoan jotzen zietela, buruan eskuekin, liburu batekin, paretaren kontra, ukabilkadak sabelean eta bizkarrean, kolpeak saihetsetan, ostikadak orkatiletan, belaunetan, eskuak hanpatuta belarrietan, iletik atzerantz tira egitea eta belarrietatik aurrerantz, behatzekin gorputzeko zenbait toki zapaltzen zizkieten, Guardia Zibilak sarri erabiltzen duen tortura metodoa dela eta markarik ez duela uzten esanez. Galdeketetan jarrera behartuetan zituzten bitartean ertzainek armairuak jotzen zituztela ere esan dute, eta beren alboan aulkiak paretaren kontra botatzen zituztela ere bai. Kolpeen eta agindu dizkieten jarrera behartuen ondorioz, atxilotu asko erietxera eraman behar izan dituzte, era askotako kalteekin: tendinitis bizipitala, orkatileko bihurrituak…

Etengabe egin dizkiete mehatxuak; atxilotuaren beraren kontra eta bere maiteen kontra, gurasoen, anaia-arreben, neska lagunaren eta abarren kontra. Adibidez, “oinak aurretik dituzula aterako zara hemendik; bide bazterrean utziko zaitugu buruan tiroa jota; utzi pistola, akabatu egingo dugu-eta (buruan pistola balitz bezala zerbait jarrita)"; edo neska lagunei buruzko mehatxuak, adibidez, “ama eta neska laguna ekarriko ditugu eta porra batekin bortxatuko ditugu", edo xantaiak, neska lagunen kontrako atxiloketa aginduak erakutsiz. Buruan pistola jarrita ere mehatxatu dituzte. 

Ikusmena eragotzi dietela ere esan digute, bai etengabe paretari begira egotera behartuz, burua makurtuta zutela, eta begiak itxita, bai buruan zapiak edo trapuak jarriz leku batetik bestera eramaten zituztenero. 

Irainak eta umiliazioak etengabeak ziren: ertzain-hiltzailea, kabroia, puta semea, “ama puta, putakumea”, subnormala… 

Atxilotuek era guztietako entzumen erasoak jasan dituzte, adibidez, oihuak belarrira, kolpeak belarrietan… Musika oso altu zegoen beti, batez ere galdeketak hastean. Argi erasoak ere egin dizkiete. Ziegako argia piztuta zegoen beti; tarteka, galdeketan, argi guztiak itzali eta zarata egiten zuten, armairuak jo, paretak… Tenperatura aldaketak: galdeketetan bero egiten zuen, izerditu egiten ziren; ziegetan, berriz, hotz egiten zuen eta ez zieten uzten mantak hartzen. 

Ura ez zen zerbait ematen zieten edateko, eta horrek zorabio moduko bat sortzen zien; batek baino gehiagok haluzinazioak izan zituen: paretetatik kea ateratzen ikusi, paretetatik irudiak irteten ikusi, leihoetatik irtengo balira bezala…

Era berean, kontatu dute polizia-egoitzetan beste atxilotu batzuen oihuak eta negarrak entzuten zituztela; eta polizia-egoitzan ez zeuden senitartekoen ahotsak, oihuak eta negarrak ere entzun dituzte, kasu batzuetan. 

